Salm 39
Mae bywyd mor fyr 

1 Dyma fi'n penderfynu, “Dw i'n mynd i wylio fy hun a pheidio dweud dim byd i bechu. Dw i'n mynd i gau fy ngheg tra dw i yng nghwmni pobl ddrwg.” 

2 Roeddwn i'n hollol dawel, yn brathu fy nhafod a dweud dim. Ond roeddwn i'n troi'n fwy a mwy rhwystredig. 3 Roedd y tensiwn yno i yn mynd o ddrwg i waeth. Roeddwn i'n methu ymatal. 

A dyma fi'n dweud: 4 “O ARGLWYDD, beth ydy'r pwynt? faint o amser sydd gen i ar ôl? Bydda i wedi mynd mewn dim o amser! 5 Ti wedi gwneud bywyd mor fyr. Dydy oes rhywun yn ddim byd yn dy olwg di. Mae bywyd y cryfaf yn mynd heibio fel tarth!” 

Saib 
6 Mae pobl yn pasio trwy fywyd fel cysgodion. Maen nhw'n casglu cyfoeth iddyn nhw eu hunain, 

heb wybod pwy fydd yn ei gymryd yn y diwedd. 
7 Beth alla i bwyso arno, felly, O ARGLWYDD? Ti dy hun ydy fy unig obaith i! 8 Achub fi rhag canlyniadau fy ngwrthryfel. Paid gadael i ffyliaid wneud hwyl ar fy mhen. 9 Dw i'n fud, ac yn methu dweud dim o achos beth rwyt ti wedi ei wneud. 
10 Plîs paid dal ati i'm taro! Dw i wedi cael fy nghuro i farwolaeth bron! 11 Ti'n disgyblu pobl mor llym am eu pechodau, er mwyn i'r ysfa i bechu ddiflannu fel gwyfyn yn colli ei nerth. Ydy, mae bywyd pawb fel tarth! 

Saib 
12 Clyw fy ngweddi, O ARGLWYDD. Gwranda arna i'n gweiddi am help; paid diystyru fy nagrau! 

Dw i fel ffoadur, yn dibynnu arnat ti. Fel fy hynafiaid dw i angen dy help. 13 Stopia syllu mor ddig arna i. Gad i mi fod yn hapus unwaith eto, cyn i mi farw a pheidio â bod.

......................
Mae rhai arbenigwyr ar y Beibl yn credu bod Salm 39 wedi ei sgwennu yr un amser â Salm 38, sef yr adeg pan oedd Dafydd wedi pechu yn erbyn Duw ac yn dioddef yn gorfforol, yn feddyliol ac yn ysbrydol oherwydd hynny. Roedd o’n teimlo’n sâl iawn, roedd o’n teimlo ei fod ar fin marw am fod  pwysau ei bechod mor drwm arno a Duw yn ei ddisgyblu am wneud rhywbeth drwg.
Yn y Salm hon mae o’n holi Duw am bwrpas bywyd, mae o’n gweld fod bywyd yn fyr iawn.  Mae Dafydd yn amlwg yn dioddef. Roedd ei deimladau yn agos i’r wyneb, ei emosiynau o dan straen, roedd o’n anhapus (adn.13) ac wedi bod yn crïo (adn.12). 
Fe welwn ni ar ddechrau’r Salm fod Dafydd wedi gwneud penderfyniad i beidio dweud dim byd annoeth, dim byd fyddai’n gwneud iddo bechu. Roedd o’n trïo cadw ei dafod o dan reolaeth (sy’n beth da!). Yn arbennig felly pan oedd pobl ‘ddrwg’ o’i gwmpas. Doedd o ddim eisiau dweud unrhyw beth fyddai’n adlewyrchu’n wael ar Dduw o flaen pobl eraill – roedd o eisiau bod yn dyst da. Ond yn amlwg roedd ganddo gwestiynau oedd yn mynd rownd a rownd yn ein ben. Yn y diwedd roedd o bron a byrstio, ac roedd rhaid iddo droi at Duw a gofyn, 

 O ARGLWYDD, beth ydy'r pwynt? faint o amser sydd gen i ar ôl? Bydda i wedi mynd mewn dim o amser! 5 Ti wedi gwneud bywyd mor fyr. Dydy oes rhywun yn ddim byd yn dy olwg di. Mae bywyd y cryfaf yn mynd heibio fel tarth!”
Yn amlwg roedd o eisiau gwybod faint o amser oedd ganddo ar ôl i fyw. Mae’n debyg (o ddarllen Salm 38) ei fod o’n dioddef yn gorfforol, ac mae o’n troi at Dduw am atebion yn ei argyfwng. Gan ei fod o dan straen mae o’n hel meddyliau am farwolaeth, ac yn rhyfeddu wrth sylweddoli pa mor fyr ydy bywyd ar y ddaear . Mae’r disgrifiad o fywyd fel tarth yn cael ei ddefnyddio yn y Testament Newydd hefyd,

Wyddoch chi ddim beth fydd yn digwydd fory! Dydy'ch bywyd chi yn ddim byd ond tarth — mae'n ymddangos am ryw ychydig, ac yna'n diflannu! (Iago 4:14)
[Y niwl sydd i’w weld yn gynnar yn y bore ydy tarth. Unwaith mae’r haul yn torri trwy’r cymylau mae’n diflannu.]

Mae’r Beibl yn dweud fwy nag unwaith fod bywyd ar y ddaear yn fyr, ond fod yna fywyd i’w gael ar ôl marwolaeth, a bod hwnnw’n para am byth (tragwyddoldeb). 
Mae Dafydd yn dweud fod pobl yn casglu cyfoeth iddyn nhw eu hunain, ond mae o’n gweld nad oes gwir bwrpas i hyn. Pan dŷn ni’n marw dydyn ni ddim yn gallu mynd â’n harian hefo ni. Oes, mae eisiau gweithio i gael arian i dalu’n biliau a gofalu am ein teuluoedd, ond nid hel cyfoeth ddylai prif nod bywyd fod i ni. Meddai’r Testament Newydd, 

Peidiwch casglu trysorau i chi'ch hunain yn y byd yma. Mae gwyfyn a rhwd yn gallu eu difetha, ac mae lladron yn gallu dod â'u dwyn. 20 Casglwch drysorau i chi'ch hunain yn y nefoedd — all gwyfyn a rhwd ddifetha dim byd yno, a does dim lladron yno i ddwyn dim byd. 21 Lle bynnag mae dy drysor di y bydd dy galon di. (Mathew 6: 19-21)
Mae Dafydd yn pwysleisio nad oes gwerth pwyso ar arian nac eiddo, dim ond ar Dduw - Ti dy hun ydy fy unig obaith i! Roedd Dafydd wedi pechu yn erbyn Duw, ac o’r herwydd yn cael ei ddisgyblu. Dydy o ddim yn brofiad pleserus (darllenwch Salm 38 am fwy o fanylion). 
Faint o weithiau gefaist ti dy gosbi gan dy rieni am wneud yr un peth? Faint o weithiau oedd rhaid i ti gael dy gosbi cyn i ti ddysgu nad oedd o’n werth cyflawni y drosedd honno? Mae Duw yn disgyblu ei blant pan mae nhw’n pechu er eu lles nhw, er mwyn i'r ysfa i bechu ddiflannu fel gwyfyn yn colli ei nerth.
Mae gweddi Dafydd yn y Salm hon yn weddi daer iawn. Mae o eisiau teimlo’n well, mae o eisiau’r hapusrwydd sy’n dod o fod yn iawn hefo Duw. Mae o’n erfyn am faddeuant yr Arglwydd. Gwelwn fod Dafydd yn ddyn gostyngedig (ddim yn llawn o’i hunan); yn angerddol (o ddifrif) ac yn llawn ffydd yn Nuw. 
Mae bywyd ar y ddaear yn fyr, a does dim un ohonon ni’n gwybod os welwn ni fory: Ydyn ni’n casglu trysorau i ni'n hunain yn y nefoedd?

